
 
 
Recomendación dirixida á Consellería de Política Social e Igualdade referente a 
procedementos de discapacidade e dependencia 
 

 
 

Santiago de Compostela, 8 de abril de 2025 
 

Sra. conselleira: 
 
Nesta institución iniciouse expediente de queixa como consecuencia do escrito de XXX 
referente a procedementos de discapacidade e dependencia. 

                                                                 ANTECEDENTES 

1. No seu escrito indica que a valoración de discapacidade do seu pai atópase 
incompleta, posto que non se aplicou a necesidade de 3ª persoa nin a mobilidade 
reducida. Ademais, o procedemento de dependencia (grado 3) tamén está en espera; 
reclamaron a revisión do PIA, pero non se resolveu. 

2. Ante iso requirimos información a esa consellería, que nola remitiu. No informe 
sinálase o seguinte: 

“O 13/02/2025 ten entrada a queixa… na que fai constar “Valoración de 
discapacidade expediente… incompleta, no se aplica baremo de 3ª persoa nin 
mobilidade. Valoración de grado de dependencia grado 3 en espera de resolver 
necesidades reais… reclamaron a revisión do PIA, pero non se resolveu”. 

En relación a valoración do recoñecemento do grao de discapacidade informamos o 
seguinte: 

…presentou unha solicitude de valoración do recoñecemento do grao de 
discapacidade o 22/10/2022. Mecanizada a súa petición a aplicación informática xera 
o seguinte número de expediente…. 

En virtude das últimas novidades incorporadas no procedemento para o 
recoñecemento do grao de discapacidade, a través da Lei 5/2024, do 27 de 
decembro, de medidas fiscais e administrativas, pola que se engade un novo 
título XI á Lei 13/2008, do 3 de decembro, de servizos sociais de Galicia 
establécense criterios de homologación entre o grao de dependencia e o grao de 
discapacidade, así o 24/01/2025 emítese unha resolución de recoñecemento do grao 
de discapacidade a nome de…  polo que se lle recoñece un grao de 
discapacidade do 100% dende o 25/10/2022. Dita homologación non recolle a 

Expedientes: G.6.Q/588 e 
616/25 



valoración das limitacións nas actividades de mobilidade (mobilidade reducida) e a 
necesidade de apoio doutra persoa. 

O 21/02/2025…, cónxuxe e gardadora de feito… presenta unha reclamación contra 
a resolución do 24/01/2025 de recoñecemento do grao de discapacidade na que 
solicita “a revisión de la discapacidad reconocida valorando la movilidad y la necesidad 
de tercera persona”. 

A citada reclamación estase a tramitar segundo o artigo 24 da Orde do 25 de 
novembro de 2015 polo que se regula o procedemento para o recoñecemento, 
declaración e cualificación do grao de discapacidade, e a organización e 
funcionamento dos órganos técnicos competentes. 

En relación a dependencia no referente ao atraso na resolución da solicitude de 
revisión do programa individual atención, informamos o seguinte: 

O 10/04/2023 achégase unha solicitude de recoñecemento de dependencia a nome 
de…. Por resolución de 16/07/2024 recoñéceselle a prestación económica vinculada 
ao servizo de atención diúrna estanza completa en espera de servizo de centro de día 
público e teleasistencia a estes últimos renunciou. O 23/07/2024 achega 
solicitude de revisión do programa individual de atención para unha prestación 
económica vinculada a servizo centro de día media xornada con servizo de axuda no 
fogar. 

A Xunta de Galicia ven de modificar o procedemento para o recoñecemento da 
situación de dependencia e do dereito ás prestacións do sistema para a autonomía e 
atención á dependencia a través da Lei 5/2024, do 27 de decembro, de medidas 
fiscais e administrativas, engadindo un novo título XI á Lei 13/2008, do 3 de 
decembro, de servizos sociais de Galicia e deixando sen efecto determinados artigos 
do Decreto 142/2023, do 21 de setembro, polo que se regula o procedemento 
para o recoñecemento da situación de dependencia e do dereito ás prestacións do 
sistema para a autonomía e atención á dependencia, o procedemento para a 
elaboración do Programa Individual de Atención e a organización e 
funcionamento dos órganos técnicos competentes. 

Esta modificación normativa continúa na liña de axilización e simplificación na 
tramitación dos procedementos en materia de dependencia iniciada pola 
consellería de Política Social e Igualdade no ano 2021. Nos últimos anos e 
xunto cun importante reforzo de persoal, procedeuse a simplificar o 
procedemento a través do citado Decreto 142/2023, reducindo a documentación a 
presentar e integrando as fases de valoración do grao de dependencia e a de 
tramitación do PIA nunha única resolución conxunta de grao e PIA. Ademais, a Xunta 
de Galicia aprobou  no  Consello  de  Goberno  do  27/12/2024  un  ambicioso  
Plan  de  Axilización  e Simplificación dos Trámites de Dependencia e Discapacidade 
que se implementará ao longo do ano 2025, e que inclúe diversas medidas 



destinadas a optimizar os recursos dispoñibles, o que permitirá reducir os tempos de 
espera na tramitación dos expedientes de dependencia e tamén de discapacidade. 

Dende a Consellería de Política Social e Igualdade, estanse a levar a cabo todas as 
medidas de mellora e axilización necesarias para garantir o recoñecemento das 
situacións de dependencia e tamén para poder contar co aumento dos recursos 
necesarios para garantir a asignación efectiva dun recurso ou prestación do sistema 
a todas as persoas que o precisen. 

De acordo co anterior, a tramitación da solicitude de revisión do programa 
individual de atención efectuarase seguindo a orde correlativa de entrada de 
expedientes coa meirande celeridade posible”. 

  ANÁLISE 
 

1. En relación co procedemento de discapacidade, a solicitude fíxose o 22/10/22 e o 
24/1/25 recoñeceuse o 100% de discapacidade por homologación dende o 25/10/22. 
Porén, como sinala a queixa, non se recolle o relativo á mobilidade reducida e a 
necesidade de apoio doutra persoa, polo que se promoveu reclamación solicitando 
eses dous pronunciamentos pendentes. 

2. Coa información non se aportan previsións sobre a data de resolución, co que a 
incerteza continúa.  

3. A través de diferentes queixas coñecemos os retrasos que sofren as valoracións de 
discapacidade que se clasifican como estándar. Como resposta as actuacións da 
Valedoría (recomendacións, actuacións de oficio e comentarios nos informes ao 
Parlamento de Galicia) a consellería informou da aplicación de medidas para reducir 
eses retrasos, fundamentalmente o reforzo de persoal, pero apreciase que as esperas 
persisten, en especial nalgunhas localidades.  

4. A consellería mencionou o aumento de persoal e a posta en funcionamento de 
novos equipos, e que traballa para incorporar máis persoal para axilizar os expedientes 
e reducir os tempos de espera das valoracións.  Porén, seguen producíndose retrasos, 
o que fai preciso que se apliquen as medidas que permitan evitar os reiterados 
incumprimentos dos prazos.   
 
5. Polo que se refire ao procedemento de dependencia, a solicitude de revisión do PIA 
é do 23-7-24, polo que o prazo transcorreu e a persoa non pode ter os servizos ou as 
prestacións que no seu caso correspondan 
 
6. A Lei 39/2006, de 14 de decembro, de promoción da autonomía persoal e atención 
ás persoas en situación de dependencia, na súa Disposición Final Primeira, preceptúa 
que “o prazo máximo, entre a data de entrada da solicitude e a de resolución de 
recoñecemento da prestación de dependencia, será de seis meses, 
independentemente de que a Administración Competente establecera un 



procedemento diferenciado para o recoñecemento da situación de dependencia e o de 
prestacións”.    
 
A lei 13/2008, de servizos sociais de Galicia, art. 110, modificada pola Lei 5/2024, de 
medidas fiscais e administrativas, establece que “o prazo máximo para ditar e notificar 
a resolución en materia de dependencia será de seis meses, contados desde a data en 
que a solicitude tivese entrada no rexistro do órgano competente para a súa 
tramitación”. 
 
A Lei 39/2015, de 1 de outubro, do Procedemento Administrativo Común das 
Administracións Públicas, prevé que os prazos obrigan ás Autoridades e ao persoal ao 
servizo das Administracións Públicas competentes para a tramitación dos asuntos (art. 
29); e que a resolución dos procedementos deberá notificarse aos cidadáns no prazo 
máximo fixado na normativa específica, que se computará, nos procedementos 
iniciados a solicitude do interesado, dende a entrada da mesma no rexistro 
administrativo (art. 21.2 e 3). 
 
7. O expediente debería atoparse resolto no prazo previsto, de tal forma que se eviten 
os prexuízos da persoa afectada directamente e dos seus achegados.  
 
8. A través desta e doutras queixas coñecemos retrasos nos procedementos de 
dependencia e formulamos recomendacións, iniciamos actuacións de oficio e 
realizamos comentarios da situación nos informes anuais. A consellería informou de 
que puxo en marcha diferentes iniciativas, principalmente reforzos de persoal, algúns 
vixentes dende hai tempo, a pesar do cal os retrasos proseguen, como neste caso. Por 
iso parece necesario que se apliquen as medidas precisas para corrixir a situación que 
tratamos o máis axiña posible.  
 
9. A persoa promotora da queixa demanda a preservación de intereses especialmente 
protexidos na Constitución Española. O seu artigo 49 establece que “as persoas con 
discapacidade exercen os dereitos previstos neste título en condicións de liberdade e 
igualdade reais e efectivas. Regularase por lei a protección especial que sexa necesaria 
para o devandito exercicio”; e que “os poderes públicos impulsarán as políticas que 
garantan a plena autonomía persoal e a inclusión social das persoas con discapacidade, 
en contornos universalmente accesibles. Así mesmo, fomentarán a participación das 
súas organizacións, nos termos que a lei estableza. Atenderanse particularmente as 
necesidades específicas das mulleres e os menores con discapacidade”. 

     CONCLUSIÓNS 

Por todo o sinalado ata agora considérase necesario, en aplicación do disposto no 
artigo 32.1 da Lei 6/1984, da Valedora do Pobo, facer chegar a esa Consellería de 
Política Social e Igualdade as seguintes recomendacións: 

-Que se apliquen as medidas precisas para corrixir os retrasos nas valoracións de 
discapacidade, que prexudican ás persoas afectadas ao retrasar o acceso aos eventuais 
beneficios; e que se resolva sobre os aspectos pendentes da valoración da persoa 
afectada no presente caso, posto que se atopan demorados. 



 
-Que se apliquen as medidas precisas para corrixir os retrasos nos procedementos de 
dependencia, que prexudican ás persoas afectadas ao retrasar o eventual servizo ou 
prestación para a promoción da autonomía persoal e a atención á dependencia; e que 
se resolva sobre a revisión do PIA da persoa afectada no presente caso, posto que se 
atopa demorado, de acordo cos prazos previstos.  

Agradecendo de antemán a acollida ao manifestado nesta resolución da Valedora do 
Pobo, recordámoslle a necesidade de que no prazo dun mes de conta a esta institución 
da aceptación da recomendación formulada, no seu caso, e das medidas adoptadas 
para darlle efectividade, tamén no seu caso. 

Ademais, en aplicación do principio de transparencia a partir da semana seguinte a 
data na que ditou esta resolución incluirase na páxina web da institución. 

Saúdoa atentamente. 
 

María Dolores Fernández Galiño 
Valedora do Pobo (en funcións) 


	Sra. conselleira:

